
Dell’AneideCanto iv.





153.




E vedendo de chillo li vestite,
Che stavano llà ’ncoppa arravogliate,
E lo lietto, uh che lietto! addove aunite
Tanta vote a mal’ora erano state:
Ccà pe no poco li penziere ardite,
E le lacreme, ch’erano scappate
’Ntrattenne, e a chillo lietto abbandonata
Shaporaie co chest’utema parlata.




154.




Chellete care a me, quanno la sciorte
Me jeva ’n poppa, faccio a vui presiento
De st’arma troppo affritta, e co la morte
Date vui scompetura a sto tormiento
Sta vita mia, e me ne sape a sorte,
Troppo è durata, e mò a l’alloggiamiento
Passa di Abisso la grann’ombra mia,
Giache sto mundo è tutto guittaria.




155.




Sta cetate de spamfio haggio sonnata
Le vennette sò fatte de Secheo,
Ca me sò contra fratemo sfocata,
Ch’haggio trattato comme no chiafeo.
Felice a chisto munno io sarria stata,
Si de st’Arpia ’nzertata a Semedeo
Le galere accossì scommonecate
Maje chest’arene havessero toccate.




156.




Pò de facce à lo lietto se jettaje,
Dicenno io moro, nè, senza vennetta?
Muore, muore accossì: cossì te l’haje
Meretata sta morte, che t’aspetta.
Anea canazzo, tu lo vedarraje
Sto fuoco, addove io m’ardo; e la desdetta,
E malo agurio de la sciorte mia
Sempe te venga appriesso, o brutta Arpia.

